[bookmark: _GoBack]قومی اسمبلی میں اراکین کی اوسط حاضری کی شرح میں تیرہ فیصد کمی آئی: فافن
تیرہ اراکین بشمول چار وزرا  رخصت کی درخواست دیے بغیر غیرحاضر رہے
وزیراعظم اور پارلیمانی جماعتوں کے چیف وہپ کی ایوان میں موجودگی کا اراکین کی حاضری پر مثبت اثر ہوتا ہے
اراکین کی حاضری بہتر بنانے کے لیے فافن کی جانب سے آئین اور اسمبلی قواعد میں ترامیم کی تجاویز 
اسلام آباد، اپریل6، 2018: فری اینڈ فئیر الیکشن نیٹ ورک کے مطابق گذشتہ پانچ سالوں کے دوران قومی اسمبلی میں اراکین کی اوسط حاضری کی شرح میں تیرہ فیصد کمی ہوئی ہے۔ ممکنہ طور پر پارلیمانی قواعد و ضوابط کا سختی سے اطلاق نہ کیا جانا اور سیاسی راہنماؤں کی پارلیمانی کارروائی میں عدم دلچسپی حاضری کی گرتی ہوئی شرح کا سبب ہوسکتی ہیں۔ قومی اسمبلی میں اراکین کی حاضری اور کورم کے جائزے پر مبنی رپورٹ میں کہا گیا ہے کہ پہلے پارلیمانی سال کے دوران ایوانِ زیریں کی ہر نشست میں اوسط حاضری 65 فیصد یعنی 222 اراکین تھی جو کہ پانچویں (موجودہ) پارلیمانی سال کے دوران گر کر 56 فیصد یعنی 193 اراکین فی نشست پر آگئی۔ اسی طرح موجودہ قومی اسمبلی کے  جون 2013 میں ہونے والے پہلے اجلاس کے دوران اوسطاً ہر نشست میں 91 فیصد یعنی 311 اراکین موجود تھے جبکہ سولہ مارچ 2018 کو ختم ہونے والے 54ویں اجلاس میں اوسطاً 56 فیصد یعنی 192 اراکین نے ہر نشست میں شرکت کی۔
اوسطاً، اسمبلی کی ہر نشست میں 60 فیصد یعنی 204 اراکین نے شرکت کی۔ قومی اسمبلی کی نشست وار حاضری کے سرکاری اعداد و شمار کے مطابق 54 اجلاسوں کی 468 نشستوں میں سے صرف پانچ نشستیں ایسی تھیں جن میں 300 سے زائد اراکین حاضر پائے گئے تھے جبکہ 42 نشستوں میں حاضری 251 اراکین سے 300 اراکین کے درمیان رہی، 212 نشستوں میں 201 سے 250 تک اراکین نے شرکت کی، 174 نشستوں میں حاضری 151 سے 200 اراکین تک رہی  اور 33 نشستوں میں 101 سے 150 اراکین حاضر ہوئے۔ موجودہ اسمبلی کے دور میں اب تک دو نشستیں ایسی تھیں جن میں سرکاری ریکارڈ کے مطابق اراکین کی تعداد 100 سے کم رہی۔حاضری کی تجزیے سے یہ بات بھی سامنے آئی ہے کہ ہفتے کے پہلے اور آخری دن یعنی سوموار اور جمعے کو اوسط حاضری دیگر دنوں کی نسبت کم رہتی ہے۔ 
اراکین کی حاضری کا وزیراعظم اور پارلیمانی جماعتوں کے چیف وہپ خواتین و حضرات کی حاضری سے موازنہ کرنے پر یہ بات سامنے آئی ہے کہ وزیراعظم اور چیف وہپ کی غیرحاضری کا اراکین کی حاضری پر منفی اثر پڑتا ہے۔ اسی طرح اسمبلی سے رخصت کی درخواست کے قواعد کا نرم اطلاق بھی حاضری میں کمی کا سبب ہوسکتا ہے۔ پارلیمانی قواعد کے مطابق اگر کوئی رکن رخصت کی درخواست دیے بغیر مسلسل چالیس نشستوں میں غیر حاضر رہے تو ایوان اکثریتی رائے سے اس رکن کی نشست کو خالی قرار دے سکتا ہے۔ تاہم ایوان نے 2014 کے احتجاجی دھرنوں کے دوران مسلسل چالیس دن غیرحاضر رہنے والے اراکین کو نااہم قرار دینے کی تحریکوں پر رائے شماری نہیں کرائی۔ 
اسی طرح پارلیمانی قواعد کے تحت رخصت کی درخواست متعلقہ نشست سے پہلے سپیکر کو جمع کرائی جاتی ہے اور اسپیکر ان درخواستوں کو ایوان میں پیش کرتا ہے۔ اس قاعدے کا کمزور اطلاق اور اس کو نظرانداز کرنے والوں کے خلاف عدم کارروائی کی وجہ سے اراکین میں ایوان سے رخصت حاصل کیے بغیر غیرحاضر رہنے کا رجحان فروغ پاتا ہے۔ اسمبلی مباحث کے جائزے سے پتہ چلتا ہے کہ کم از کم تیرہ اراکین قومی اسمبلی نے گذشتہ پانچ سالوں کے دوران چھٹی درخواست دیے بغیر مختلف اوقات میں کارروائی سے غیرحاضر رہے ہیں۔ ان اراکین میں وفاقی وزرا احسن اقبال، خواجہ آصف، شیخ آفتاب، وزیر مملکت عثمان ابراہیم، سپیکر سردار ایاز صادق اور ڈپٹی سپیکر مرتضٰی جاوید عباسی شامل ہیں۔ ان تیرہ اراکین میں سے بارہ کا تعلق حکمران جماعت پاکستان مسلم لیگ نواز اور ایک کا تعلق پاکستان تحریک انصاف سے ہے۔ 
ایوان میں اراکین کی کم تعداد اکثر کورم کی نشاندہی کا سبب بنتی ہے۔ آئین اور پارلیمانی قواعد کے مطابق اراکین کی کل تعداد کی کم از کم چوتھائی تعداد ایوان کی کارروائی چلانے کے لیے ضروری ہے اور اگر کوئی رکن اس بات کی نشاندہی کرے کہ ایوان میں مطلوبہ تعداد میں اراکین موجود نہیں ہیں تو اجلاس کو ملتوی کردیا جائے گا یا کارروائی کو اس وقت تک معطّل رکھا جائے گا جب تک کم از کم اراکین کی کل تعداد کا ایک چوتھائی ایوان میں حاضر نہ ہوجائے۔اس قاعدے کے تحت گذشتہ پانچ سال کے دوران کم از کم 145 مواقع پر اراکینِ اسمبلی نے ایوان میں اراکین کی تعداد ایک چوتھائی سے کم ہونے کی نشاندہی کی۔ ان میں سے 100 مواقع پر کورم کی کمی کی وجہ سے قومی اسمبلی کارروائی کو معطّل کرنا پڑا یا نشست کو ملتوی کردیا گیا جبکہ بقیہ 45 مواقع پر پہلی گنتی کے دوران کورم پورا ہوگیا۔ فری اینڈ فئیر الیکشن نیٹ ورک بھی ہر نشست کے آغاز اور اختتام پر ایوان میں موجود اراکین کی گنتی کرتا ہے۔ اس گنتی کے مطابق قومی اسمبلی کی 468 نشستوں میں سے 74 فیصد یعنی 345 نشستوں کے آغاز اور اختتام پر کل اراکین کے ایک چوتھائی سے کم ایوان میں موجود پائے گئے۔
پارلیمانی کارروائی میں اراکین کی حاضری کی اہمیت اور آئینی تقاضوں کو مدِّ نظر رکھتنے ہوئے فافن کی سفارش ہے کہ ایوان میں اراکین کی حاضری کو بہتر بنانے کے لیے قومی اسمبلی کے قواعد میں ضروری ترامیم کی جائیں اور قواعد کا یکساں و منصفانہ اطلاق یقینی بنایا جائے۔ قومی اسمبلی سیکرٹریٹ کی جانب سے جاری کردہ حاضری ریکارڈ کے مطابق ایوان کی کسی بھی نشست میں اراکین کی تعداد کورم سے کم نہیں رہی جبکہ 130 نشستوں میں کورم کی نشاندہی سے یہ بات ظاہر ہے کہ اکثر ایوان میں اراکین کی مطلوبہ تعداد موجود نہیں ہوتی۔ اس لیے قومی اسمبلی سیکرٹریٹ کو اراکین کی حاضری کے اوقات کا حساب رکھنا چاہئیے اور حاضری کا یہ ریکارڈ شہریوں کو فراہم کرنا چاہئیے۔ 
اسی طرح قواعد میں ایسی ترمیم کرنی چاہئیے کہ ایوان میں رائے شماری اور نشست کے آغاز سے قبل لازماً کورم کی موجودگی کا پتہ لگایا جائے۔ وزیر اعظم کی حاضری کے اراکین کی حاضری پر مثبت اثرات کو دیکھتے ہوئے قواعد میں ترمیم کے ذریعے قائدِ ایوان کو ہر اجلاس کے دوران کم از کم چند نشستوں میں حاضر ہونے کا پابند بنایا جائے۔ اسی طرح اجلاس سے غیرحاضر رہنے والے وزرا کے خلاف کارروائی کے لیے بھی قواعد میں ترامیم کی ضرورت ہے۔ مزید برآں قواعد میں ایوان سے رخصت لیے بغیر غیرحاضر رہنے والے اراکین کی تنخواہوں اور الاؤنسز سے کٹوتی اور رخصت کے لیے درخواست دینے کے وقت کا تعین کیا جانا ضروری ہے۔ پارلیمانی جماعتوں کے چیف وہپ کے غیر رسمی کردار کو بھی قواعد میں باقاعدہ شکل دی جانی چاہئیے۔ پارلیمانی کیلنڈر میں اسمبلی اجلاس اور نشستوں کی تاریخوں اور اوقات پہلے سے طے ہونے چاہئیں اور اس کیلنڈر کی پاسداری کو بھی یقینی بنائے جائے۔ اس کے ساتھ ساتھ پارلیمان کو آئینی ترمیم کے ذریعے چالیس نشستوں کی بجائے مسلسل بیس نشستوں میں بغیر رخصت غیرحاضر رہنے والے اراکین کی رکنیت ختم کرنے کی تجویز پر بھی غور کرنا چاہئیے۔ 

